
Thema: John Penry

Nod: 

Sylweddoli fod rhai pobl wedi, ac yn dal i ddioddef oherwydd eu ffydd Gristnogol

Llun o garchar / cyffion / cell

Dangoswch y lluniau a thrafod pam fod pobl yn cael eu rhoi mewn cell/carchar.  Atebion posib - “Am dorri’r gyfraith” / “am fod yn ddrwg”.

Esboniwch fod rhai pobl wedi cael eu rhoi yn y carchar, a hyd yn oed wedi cael eu lladd, nid oherwydd eu bod yn ddrwg, ond oherwydd eu ffydd Gristnogol.  Dywedwch hanes John Penry yn fras.  Dyma’r ffeithiau sylfaenol.

· Cafodd ei eni yn Cefn-brith ger Llangamarch wrth droed Mynydd Epynt yn 1563.

· Cafodd ei addysg yng Nghaergrawnt a Rhydychen. 

· Pan ddaeth yn ôl i Gymru sylweddolodd bod pobl Cymru ddim yn deall llawer am y Beibl, ac am Iesu oherwydd bod gwasanaethau a phregethau yr Eglwys yn Saesneg. Roedd bron pawb o’r Cymry yn siarad Cymraeg yn unig, a dim yn deall Saesneg. Roedd  John Penry yn beirniadu ficeriaid yr Eglwys  (Eglwys Loegr) am fyw bywydau diog a drwg.  Roedd John Penry am gael gwasanaethau Cymraeg yn yr eglwysi neu am adael i bawb addoli fel roedden nhw’n dymuno.  Ond roedd y frenhines Elizabeth 1af wedi pasio deddf yn dweud fod yn rhaid i bawb fynd i’r eglwys i addoli, a defnyddio’r Llyfr Gweddi Cyffredin. Felly roedd syniadau John Penry yn mynd yn erbyn y Frenhines.  .  

· Ysgrifennodd John Penry bamffledi a llyfrau yn dweud bod angen gwasanaethau Cymraeg, a bod angen newid Eglwys Lloegr. Cafodd Penry ei roi yn y carchar oherwydd hyn.  

· Yn y carchar, ysgrifennodd lythyrau at ei deulu a’i ffrindiau yn sôn am angen y Cymry i glywed Efengyl Iesu Grist yn y Gymraeg.  Cafodd Penry ei gyhuddo o deyrnfradwriaeth. Cafodd ei ddedfrydu i farwolaeth a bu farw ar Fai 29, 1593.
[image: image4.wmf] Stori Feiblaidd: 

Dioddefodd yr apostol Paul oherwydd ei waith dros Iesu Grist yn ystod y ganrif gyntaf. 

Beth am ddarllen aralleiriad beibl.net 2 Corinthiaid 11: 23b-27. Gofynnwch i’r disgyblion wneud rhestr o bopeth ddigwyddodd i Paul.

Petai Paul ddim yn barod i  ddioddef wrth iddo rannu’r newyddion da am Iesu, efallai na fydden ni’n gwybod dim am Iesu heddiw.  Petai John Penry ddim wedi protestio dros gael gwasanaethau Cymraeg, efallai y bydden ni yn addoli yn Saesneg heddiw.  

Gweddi:

Diolch i ti Arglwydd, am ddewrder Paul a John Penry.  

Diolch ein bod ni’n gallu dysgu am Iesu yn Gymraeg, a darllen Beibl Cymraeg. 

Wnei di helpu pawb sy’n dioddef mewn carchar heddiw? Amen.

